
Nr. 90/2026

PËR DISA NDRYSHIME DHE SHTESA NË LIGJIN NR. 82/2024,
“PËR POLICINË E SHTETIT”

Në mbështetje të neneve 78, 81 dhe 83, pika 1, të Kushtetutës, me propozimin e një deputeti,

KUVENDI
I REPUBLIKËS SË SHQIPËRISË

VENDOSI:

Në ligjin nr. 82/2024, “Për Policinë e Shtetit” bëhen ndryshimet dhe shtesat e mëposhtme:

Neni 1

Në nenin 46 bëhen ndryshimet si më poshtë:
1. Pas pikës 2 shtohet pika 2/1 me këtë përmbajtje:
“2/1. Shërbimet e Policisë së Shtetit organizohen në departamente, drejtori qendrore dhe vendore,

struktura të veçanta, struktura tekniko-shkencore, teknologjike dhe të informacionit, komisariate,
sektorë, njësi dhe stacione policore, që e ushtrojnë veprimtarinë në nivel qendror dhe vendor sipas
shpërndarjes territoriale, në varësi të drejtorit të përgjithshëm të Policisë së Shtetit. Policia e Shtetit
garanton që këto shërbime të mbështeten me kapacitete njerëzore, financiare, administrative,
operacionale dhe logjistike për ushtrimin e shërbimeve policore në secilin nivel organizativ.”.

2. Pika 3 shfuqizohet.
3. Pika 4 shfuqizohet.
4. Pika 6 ndryshohet, si më poshtë:
“6. Numri i personelit të Policisë së Shtetit miratohet nga Këshilli i Ministrave me propozim të

ministrit.”.

Neni 2

Në nenin 48, pika 1 ndryshohet si më poshtë:
“1. Departamenti është strukturë administrativo-operacionale dhe organizohet në nivel qendror.”.

Neni 3

Në nenin 49 bëhen ndryshimet e mëposhtme:
1. Pika 1 ndryshohet si më poshtë:
“1. Drejtoria vendore është strukturë administrative dhe operacionale e Policisë së Shtetit në nivel

vendor.”.
2. Pika 3 ndryshohet si më poshtë:
“3. Drejtoria vendore e policisë përbëhet nga komisariate, stacione dhe posta policore.”.

Neni 4

Neni 50 ndryshohet si më poshtë:

“Neni 50
Komisariati

Komisariati i policisë është strukturë bazë administrative, operacionale dhe hetimore në varësi të
drejtorisë vendore dhe ushtron përgjegjësitë e policisë në territorin që ka në juridiksion.”.

Neni 5

Neni 51 ndryshohet si më poshtë:

“Neni 51
Stacioni i policisë dhe posta policore

Stacioni i policisë është njësi policore administrative, operacionale dhe hetimore në varësi të
komisariatit ose në raste të veçanta, kur nuk ka komisariat, në varësi të drejtorisë vendore të policisë.
Stacionet mund të jenë të përhershme ose të përkohshme. Në varësi të dinamikës së lëvizjeve
demografike dhe sezoneve turistike ngrihet postë policore e përhershme ose e përkohshme.”.

Neni 6

Në nenin 53, pika 1, togfjalëshi “sistemin e drejtësisë penale” zëvendësohet me togfjalëshin
“sistemin e drejtësisë”.

Neni 7

Në nenin 56, pika 9 ndryshohet si më poshtë:
“9. Drejtori i përgjithshëm i Policisë së Shtetit pas lirimit nga detyra rikthehet në strukturat e

Policisë së Shtetit dhe i jepet grada “Drejtues i Parë” pa të drejtë riemërimi si drejtor i përgjithshëm
i Policisë së Shtetit. Në interes të shërbimit të rendit dhe të sigurisë publike, ai mund të kryejë
funksione drejtuese, këshillimore, pedagogjike ose të atashohet si oficer kontakti. Me përfundimin
e qëndrimit në detyrë, drejtori i përgjithshëm i Policisë së Shtetit gëzon trajtim të veçantë, të miratuar
me vendim të Këshillit të Ministrave.”.

Neni 8

Në nenin 58, pika 2 ndryshohet si më poshtë:
“2. Zëvendësdrejtori kryen detyrat që i delegohen nga drejtori i përgjithshëm i Policisë së Shtetit.”.

Neni 9

Në nenin 59 bëhen ndryshimet e mëposhtme:
1. Fjalia e dytë e pikës 2 ndryshohet, si më poshtë:
“2. ...Drejtori i përgjithshëm i propozon ministrit kandidatin e zgjedhur bazuar në parimet e

mundësive të barabarta, të meritokracisë dhe të mosdiskriminimit. Rregullat dhe procedurat për
përzgjedhjen e zëvendësdrejtorit të përgjithshëm të Policisë së Shtetit përcaktohen në rregulloren e
Policisë së Shtetit.”.

2. Pika 4 ndryshohet si më poshtë:
“4. Rastet e lirimit e të shkarkimit, si dhe mandati i qëndrimit në detyrë për zëvendësdrejtorin e

përgjithshëm të Policisë së Shtetit janë të njëjta me ato të drejtorit të departamentit.”.

Neni 10

Në nenin 60 bëhen ndryshimet e mëposhtme:
1. Pika 1 ndryshohet si më poshtë:

“1. Drejtori i departamentit është autoriteti më i lartë i shërbimit policor të departamentit që
drejton.”.

2. Në pikën 3, shkronja “c” ndryshohet si më poshtë:
“c) propozon buxhetin e departamentit që drejton”.
3. Pika 5 ndryshohet, si më poshtë:
“5. Drejtori i departamentit emërohet, lirohet ose shkarkohet nga ministri, me propozimin e

drejtorit të përgjithshëm të Policisë së Shtetit, dhe qëndron në detyrë për një mandat 4-vjeçar, me të
drejtë rikonkurrimi edhe për një mandat të dytë. Drejtori i përgjithshëm i propozon ministrit
kandidatin për drejtor departamenti pas kryerjes së një procesi konkurrimi të hapur, të bazuar në
parimet e mundësive të barabarta, meritokracisë dhe mosdiskriminimit. Rregullat dhe procedurat për
përzgjedhjen e kandidatëve për drejtor departamenti përcaktohen në rregulloren e Policisë së
Shtetit.”.

Neni 11

Në nenin 61 bëhen ndryshimet e mëposhtme:
1. Pika 1 ndryshohet si më poshtë:
“1. Drejtori i Drejtorisë Vendore të Policisë është autoriteti më i lartë ekzekutiv, administrativ dhe

operacional i policisë në nivel vendor dhe përgjigjet te drejtori i përgjithshëm i Policisë së Shtetit.”.
2. Paragrafi i parë, i pikës 3 ndryshohet si më poshtë:
“3. Drejtori i Drejtorisë Vendore përzgjidhet nga radhët e rolit të mesëm drejtues, nëse plotëson

njëkohësisht kriteret si më poshtë:”.
3. Pika 4 ndryshohet si më poshtë:
“4. Drejtori i Drejtorisë Vendore emërohet, lirohet dhe shkarkohet nga detyra me urdhër të

drejtorit të përgjithshëm të Policisë së Shtetit.”.

Neni 12

Në nenin 62 bëhen ndryshimet dhe shtesa e mëposhtme:
1. Pika 3 ndryshohet, si më poshtë:
“3. Shefi i komisariatit përzgjidhet nga radhët e punonjësve të policisë që mbajnë gradën

“komisar” ose “kryekomisar” dhe plotësojnë kriteret si më poshtë:
a) të ketë shtetësi shqiptare;
b) të mos ketë masa në fuqi për shkelje të rënda disiplinore të policisë;
c) të jetë në kushte shëndetësore që e lejojnë të kryejë detyrën përkatëse;
ç) të mos ketë konflikt interesi në ushtrimin e detyrës, në përputhje me legjislacionin për konfliktin

e interesit.”.
2. Pas pikës 3 shtohet pika 3/1 me këtë përmbajtje:
“3/1. Emërimi, lirimi dhe shkarkimi i tij bëhet me urdhër të drejtorit të përgjithshëm të Policisë së

Shtetit.”.
3. Pika 4 ndryshohet, si më poshtë:
“4. Procedurat e përzgjedhjes së shefit të komisariatit të policisë përcaktohen në rregulloren e

Policisë së Shtetit.”.

Neni 13

Në nenin 66, pika 2 ndryshohet si më poshtë:
“2. Çdo funksioni i caktohet grada korresponduese. Numri dhe tabela e funksioneve

korresponduese për çdo gradë dhe kategorizimi i tyre përcaktohen me vendim të Këshillit të
Ministrave.”.

Neni 14

1. Në nenin 69, pika 1, shkronjat “a/ii” dhe “b/iii” ndryshohen si më poshtë:
“a/ii. punonjës nga institucionet e tjera të sigurisë, që kanë përfunduar arsimin e mesëm të lartë

dhe shkollën në Kolegjin Profesional të Formimit Policor në Akademinë e Sigurisë ose të njësuar me
të dhe që plotësojnë kriteret e përcaktuara;”.

“b/iii. punonjës nga institucionet e tjera të sigurisë, që kanë përfunduar arsimin e lartë dhe shkollën
në Kolegjin Profesional të Formimit Policor në Akademinë e Sigurisë ose të njësuar me të dhe që
plotësojnë kriteret e përcaktuara.”.

2. Pas pikës 2 shtohen pikat 3 dhe 4 me këtë përmbajtje:
“3. Punonjësit e pranuar sipas këtij neni i nënshtrohen trajnimit të detyruar 2-javor në Akademinë

e Sigurisë.
4. Rregullat dhe procedurat e pranimit sipas këtij neni përcaktohen në rregulloren e Policisë së

Shtetit.”.

Neni 15
Nenet 72, 74 dhe 77 shfuqizohen.

Neni 16
1. Në nenin 78, pika 1 ndryshohet si më poshtë:
“1. Pranohen nëpërmjet procesit të konkurrimit në funksione të veçanta shtetasit të cilët, përveç

kritereve të përgjithshme të përcaktuara në nenin 70 të këtij ligji, plotësojnë kriteret e veçanta që
lidhen me fushën e arsimit apo me aftësitë specifike në atë fushë dhe që disponojnë diploma,
specializime ose kualifikime të cilat nuk përfitohen në programet e ofruara në Akademinë e
Sigurisë.”.

2. Pas pikës 1, shtohet pika 1/1 me këtë përmbajtje:
“1/1. Për pranimin në funksionet e veçanta, kandidati duhet të ketë jo më pak se 2 vjet përvojë

pune në fushën përkatëse.”.

Neni 17

Në nenin 85, në fund të pikës 4 shtohet fjalia me këtë përmbajtje:
“Drejtori i përgjithshëm i Policisë së Shtetit i jep punonjësit të policisë gradën pasuese mbi bazën

e vlerësimit të demonstrimit të një profesionalizmi të lartë, të kryerjes së një akti me karakter heroik,
të një veprimi që tejkalon pritshmëritë në situata të rrezikshme dhe të paparashikueshme apo të
dhënies së kontributit të drejtpërdrejtë në garantimin e rendit dhe sigurisë publike, në shenjë
mirënjohje dhe vlerësimi, me propozim të eprorit të punonjësit. Numri i gradave të dhëna sipas kësaj
pike nuk mund të jetë më shumë se 2% e limitit të përgjithshëm të gradave policore.”.

Neni 18

Në nenin 86, pika 1, shkronja “dh”, nënndarjet “iii” dhe “iv” ndryshojnë si më poshtë:
“iii. nga “komisar” në “kryekomisar” 4 vjet;
iv. nga “kryekomisar” në “drejtues” 4 vjet;”.

Neni 19

Në nenin 100, pika 3 ndryshohet si më poshtë:
“3. Pushimi vjetor për punonjësit e policisë është 28 deri në 40 ditë pune dhe jepet në mënyrë të

shkallëzuar sipas vjetërsisë dhe gradave të përcaktuara në rregulloren e Policisë së Shtetit.”.

Neni 20

Në nenin 117 bëhen këto ndryshime:

1. Pika 2 ndryshohet si më poshtë:
“2. Rikthimi në Policinë e Shtetit bëhet kur ka vende të lira në funksionin dhe gradën

korresponduese që punonjësi ka pasur në kohën e lirimit.”.
2. Pikat 3 dhe 4 shfuqizohen.

Neni 21

Në nenin 127, pika 3 ndryshohet si më poshtë:
“3. Drejtori i përgjithshëm i Policisë së Shtetit jep edhe certifikata për personelin e policisë.”.

Neni 22
Hyrja në fuqi

Ky ligj hyn në fuqi 15 ditë pas botimit në Fletoren Zyrtare.

Miratuar në datën 23.7.2026.

Shpallur me dekretin nr.481, datë 5.8.2026, të Presidentit të Republikës së Shqipërisë, Bajram
Begaj.


